
Riżoluzzjoni tal-Parlament Ewropew dwar it-twaqqif ta' Korp tal-Etika indipendenti 
tal-UE
(2023/2555(RSP))

Il-Parlament Ewropew,

– wara li kkunsidra r-riżoluzzjoni tiegħu tas-16 ta' Settembru 2021 dwar it-tisħiħ tat-
trasparenza u l-integrità fl-istituzzjonijiet tal-UE billi jiġi stabbilit korp tal-etika 
indipendenti tal-UE1,

– wara li kkunsidra l-linji gwida politiċi għall-Kummissjoni Ewropea li jmiss 2019-2024, 
ippreżentati fis-16 ta' Lulju 2019 minn Ursula von der Leyen fil-kapaċità tagħha bħala 
kandidat għal President tal-Kummissjoni Ewropea,

– wara li kkunsidra l-Kodiċi ta' Kondotta għall-Membri tal-Parlament Ewropew fir-
rigward tal-interessi finanzjarji u l-kunflitti ta' interess,

– wara li kkunsidra r-riżoluzzjoni tiegħu tal-15 ta' Diċembru 2022 dwar is-suspetti ta' 
korruzzjoni mill-Qatar u l-ħtieġa usa' ta' trasparenza u responsabbiltà fl-istituzzjonijiet 
Ewropej2,

– wara li kkunsidra l-Artikolu 132(2) tar-Regoli tal-Proċedura tiegħu,

A. billi l-integrità, it-trasparenza u r-responsabbiltà huma essenzjali biex tinżamm il-
fiduċja taċ-ċittadini tal-Unjoni fil-leġittimità tal-proċessi politiċi, leġiżlattivi u 
amministrattivi tal-Unjoni;

B. billi l-fiduċja taċ-ċittadini fl-istituzzjonijiet pubbliċi u fil-proċessi tat-teħid ta' 
deċiżjonijiet hija pilastru ta' kwalunkwe gvern demokratiku u tirrikjedi eżemplarità, 
integrità, trasparenza, responsabbiltà u l-ogħla standards ta' mġiba etika;

C. billi l-istandards etiċi diġà jeżistu fi ħdan l-istituzzjonijiet, iżda huma frammentati ħafna 
u jibbażaw biss fuq approċċ ta' awtoregolamentazzjoni;

D. billi l-istandards etiċi applikabbli għall-istituzzjonijiet tal-UE huma f'ħafna aspetti aktar 
avvanzati minn dawk applikabbli għall-ekwivalenti nazzjonali tagħhom iżda ma ġewx 
infurzati b'mod sodisfaċenti;

E. billi l-oqfsa standard etiċi attwali fil-livell tal-UE huma mfassla għall-ispeċifiċitajiet ta' 
kull istituzzjoni tal-UE, li jwasslu għal proċessi u livelli differenti ta' infurzar anke tal-
istess Regolamenti tal-Persunal tal-UE f'istituzzjonijiet, aġenziji u korpi differenti tal-
UE, u b'hekk tinħoloq sistema kumplessa li hija diffiċli kemm għaċ-ċittadini tal-UE kif 
ukoll għal dawk li jridu jirrispettaw ir-regoli li jridu jinftiehmu;

F. billi l-eżempju tal-"Haute Autorité pour la Transparence de la Vie Publique" (l-Awtorità 

1 ĠU C 117, 11.3.2022, p. 159.
2 Testi adottati, P9_TA(2022)0448.



RE\1272713MT.docx 3/4 PE741.474v01-00

MT

Superjuri għat-Trasparenza fil-Ħajja Pubblika) fi Franza juri li korp uniku u 
indipendenti li jkun responsabbli għall-monitoraġġ, l-infurzar u s-sanzjonar tar-regoli 
etiċi applikabbli għall-korpi pubbliċi huwa għodda effettiva u b'saħħitha li kapaċi tikseb 
tnaqqis permanenti f'imġiba mhux etika;

G. billi d-duttrina Meroni, żviluppata mill-Qorti tal-Ġustizzja tal-Unjoni Ewropea 
(QĠUE), tippermetti d-delega tal-kompetenzi tal-istituzzjonijiet tal-UE lil korpi esterni, 
inklużi kompetenzi li għad mhumiex eżerċitati; billi skont il-QĠUE, kwalunkwe delega 
ta' kompetenzi trid tkun limitata u tista' tkun relatata biss ma' setgħat definiti b'mod ċar, 
li l-użu tagħhom irid ikun kompletament soġġett għas-superviżjoni tal-istituzzjonijiet li 
jiddelegaw u ma tistax tikkonċerna setgħat diskrezzjonali li jinvolvu kwalunkwe 
ġudizzju politiku sabiex ma jiġix ipperikolat il-bilanċ tas-setgħat bejn l-istituzzjonijiet;

H. billi l-Parlament iddeskriva l-pożizzjoni tiegħu u talab li jiġi stabbilit korp tal-etika 
ambizzjuż fir-riżoluzzjoni tiegħu tas-16 ta' Settembru 2021;

1. Itenni t-talba tiegħu għat-twaqqif ta' Korp tal-Etika indipendenti biex jiżgura l-
konsistenza u l-implimentazzjoni sħiħa tal-istandards etiċi fl-istituzzjonijiet kollha tal-
UE u jiggarantixxi li d-deċiżjonijiet pubbliċi jittieħdu bil-ħsieb tal-ġid komuni u l-
fiduċja taċ-ċittadini fl-istituzzjonijiet tal-UE; jitlob li l-Korp tal-Etika jiġi fdat b'setgħat 
investigattivi;

2. Iqis li l-korp tal-etika l-ġdid tal-UE għandu jiġi ddelegat lista ta' kompiti maqbula biex 
jipproponi u jagħti pariri dwar regoli etiċi għall-Kummissarji, il-Membri tal-Parlament 
Ewropew u l-persunal tal-istituzzjonijiet parteċipanti qabel, matul u f'xi każijiet wara l-
mandat jew is-servizz tagħhom f'konformità mar-regoli applikabbli;

3. Ifakkar li l-Korp tal-Etika indipendenti għandu jaħdem biex jistabbilixxi definizzjoni 
komuni ta' kunflitt ta' interess għall-istituzzjonijiet tal-UE abbażi tal-ogħla standards;

4. Jisħaq fuq il-ħtieġa li l-korp jipproteġi lill-informaturi, b'mod partikolari l-uffiċjali 
pubbliċi Ewropej, sabiex ikunu jistgħu jesprimu t-tħassib tagħhom dwar ksur possibbli 
tar-regoli mingħajr biża' ta' rappreżalji; jirrakkomanda reviżjoni tar-Regolamenti tal-
Persunal, speċjalment tal-Artikolu 22c tagħhom, bil-għan li jiġi allinjat mal-istandards 
tad-Direttiva dwar l-Informaturi; itenni t-talbiet tiegħu, fil-frattemp, lill-Bureau biex 
jirrevedi immedjatament ir-Regoli Interni tal-Parlament li jimplimentaw l-Artikolu 22c 
tar-Regolamenti tal-Persunal, bil-għan li jallinjahom mas-salvagwardji mogħtija fid-
Direttiva dwar l-Informaturi;

5. Jemmen li l-Korp tal-Etika indipendenti tal-UE għandu jkollu d-dritt li jibda 
investigazzjoni fuq inizjattiva tiegħu stess u li jwettaq investigazzjonijiet fuq il-post u 
bbażati fuq ir-rekords abbażi tal-informazzjoni li jkun ġabar jew li jkun irċieva minn 
partijiet terzi;

6. Jisħaq li l-Korp tal-Etika għandu jkollu l-possibbiltà li jivverifika l-veraċità tad-
dikjarazzjonijiet tal-interessi finanzjarji u l-assi;

7. Iqis li l-korp għandu joħroġ rakkomandazzjonijiet lill-Awtorità tal-Ħatra meta tittratta l-
obbligi etiċi għall-persunal, u li fir-rigward tal-Membri tal-Parlament Ewropew jew tal-
Kummissarji, il-korp għandu joħroġ rakkomandazzjonijiet lill-awtoritajiet responsabbli 

tal-istituzzjonijiet parteċipanti rispettivi;

8. Jipproponi li l-Korp tal-Etika tal-UE għandu jingħata l-kompitu li jiżviluppa portal 
pubbliku tal-UE b'informazzjoni rilevanti dwar ir-regoli etiċi, rapporti dwar l-aħjar 
prattiki, studji u statistika, kif ukoll bażi ta' data li jkun fiha d-dikjarazzjonijiet tal-
interessi finanzjarji tal-istituzzjonijiet parteċipanti kollha;

9. Jinsisti li l-Korp tal-Etika indipendenti jkun appoġġat minn segretarjat bir-riżorsi umani, 
materjali u finanzjarji proporzjonati mal-mandat u l-kompiti tiegħu; iqis li l-
akkomunament tal-baġits u l-persunal attwalment allokati lid-diversi korpi tal-etika tal-
UE, meta jingħaqdu flimkien, itejjeb l-effiċjenza fl-użu tar-riżorsi u jista' jnaqqas l-
ispejjeż;

10. Jirrakkomanda li l-Korp tal-Etika indipendenti għandu jkollu l-possibbiltà li jinvolvi 
ruħu f'kooperazzjoni u skambju ta' informazzjoni mal-korpi rilevanti tal-UE bħall-
Uffiċċju Ewropew ta' Kontra l-Frodi (OLAF), l-Uffiċċju tal-Prosekutur Pubbliku 
Ewropew (UPPE), l-Ombudsman u l-Qorti Ewropea tal-Awdituri, fi ħdan il-mandati 
rispettivi tagħhom;

11. Jistieden għal darb'oħra lill-Kummissjoni tressaq malajr kemm jista' jkun proposta biex 
jitwaqqaf Korp tal-Etika f'konformità mar-riżoluzzjoni tal-Parlament, kif adottata fis-
16 ta' Settembru 2021; jimpenja ruħu li jaħdem malajr kemm jista' jkun f'konformità 
mal-prinċipju ta' kooperazzjoni sinċiera sabiex in-negozjati jiġu ffinalizzati sas-sajf;

12. Jisħaq li l-Parlament irid ikollu rwol fundamentali fil-proċess tat-tisħiħ tas-sistema 
attwali ta' sorveljanza tal-etika tal-UE applikabbli għall-istituzzjonijiet, l-aġenziji u l-
korpi kollha tal-UE, sabiex tiżdied il-fiduċja tal-pubbliku fil-proċessi deċiżjonali tal-
UE;

13. Jagħti istruzzjonijiet lill-President tiegħu biex tgħaddi din ir-riżoluzzjoni lill-Kunsill, 
lill-Kummissjoni u lill-Ombudsman Ewropew.


